
Shri Ganesha Stuti Brahmakrita

బ్రహ్మకృతా  శ్రీగణేశస్తుతిః

॥ శ్రీగణేశాయ  నమః ॥
బ్రహ్మోవాచ  ।
నమస్తే గణనాథాయ ప్రలయామ్బువిహారిణే  ।
వటపత్రశయాయైవ   హేరమ్బాయ నమో నమః ॥ ౩౨॥
చతుర్భుజధరాయైవ  నాభిశేషాయ తే నమః ।
గజవక్త్రాయ  సర్వేశ లమ్బోదర నమోస్తు తే ॥ ౩౩॥
ఏకదన్తాయ వై తుభ్యం నానాశోభాసమన్విత ।
అఙ్గుష్ఠపర్వమాత్రం    చ స్వరూపం దధతే నమః ॥ ౩౪॥
సిద్ధిబుద్ధియుతాయైవ    భక్తసంరక్షకాయ చ ।
అనన్తవిభవాయైవ  గణేశాయ నమో నమః ॥ ౩౫॥
నిర్గుణాయ  గుణాధార సగుణాయ నమో నమః ।
ఏకానేకాదిభేదైశ్చ  లీలాకార నమోఽస్తు తే ॥ ౩౬॥
అనాదిబాలరూపాయ సృష్టిస్థిత్యన్తకారిణే    ।
మాయావినే మహామోహదాత్రే తుభ్యం నమో నమః ॥ ౩౭॥
నివారయ మహావిఘ్నం సృష్టికర్తుర్గజానన   ।
జలం ప్రాప్తం   మహాఘోరం తత్రాఽహం  మజ్జితో  బలాత్ ॥ ౩౮॥
శరణం త్వాం ప్రపన్నోఽస్మి  రక్ష మాం భక్తవత్సల ।
తవ దేవేశ దాసోఽహం కృపాం కురు దయానిధే ॥ ౩౯॥
బ్రహ్మా  స్తుత్వా పునశ్చిత్రం  తస్య తుణ్డే దదర్శ హ ।
విశ్వం చరాచరం పూర్ణం  సంస్థితం  సేశ్వరం కిల ॥ ౪౦॥
తతో నానాసమీరేణ నీతో బ్రహ్మా  మహోదరే ।
తత్ర విశ్వం దదర్శాఽసౌ నానాశ్చర్యమయం పునః ॥ ౪౧॥
ఏవం నానాణ్డసంయుక్తముదరం  వీక్ష్య చ ప్రభోః  ।
రోమద్వారేణ బ్రహ్మాఽసౌ  బహిర్యాతో యథా పురా ॥ ౪౨॥
దదర్శ తం గణేశానం బాలరూపం సువిస్మితః ।
తమువాచ తతో దేవో బ్రహ్మాణం  భక్తముత్తమమ్ ॥ ౪౩॥

బ్రహ్మకృతా  శ్రీగణేశస్తుతిః

(ఫలశ్రుతిః )
శ్రీగణేశ  ఉవాచ ।
త్వయా కృతమిదం స్తోత్రం  మమ ప్రీతికరం  భవేత్ ।
సర్వార్థసాధకం  చైవ  భుక్తిముక్తిఫలప్రదమ్  ॥ ౪౪॥
యః పఠేచ్ఛృణుయాద్వాఽపి స మే మాన్యో భవిష్యతి ।
యం యం చిన్తయతే భావం తం తం దాస్యామి నిశ్చితమ్ ॥ ౪౫॥
ఇతి బ్రహ్మకృతా  శ్రీగణేశస్తుతిః  సమ్పూర్ణా ॥
ద్వాదశస్తోత్రం
-॥ముద్గలపురాణం  ద్వితీయః ఖణ్డః  । అధ్యాయః ౧ ।౨.౧ ౩౨-౪౫॥
- .. mudgalapurANaM dvitIyaH khaNDaH . adhyAyaH 1 . 2.1 32-45..

